
Тазалығы жоғары индий жəне индий қосылыстары ғылым мен 
техниканың көптеген салаларында кеңінен қолданылады. Əсіресе өндірістің  
электронды жəне радиоэлектронды аясында маңызы зор. Ток 
тасымалдағыштарының күшті қозғалғыштығына байланысты индийдің 
интерметалды қосылыстары лазерлер, диодтар ( əсіресе люминисцентті), күн 
батареяларын жасауда да қолданылады. Осыған орай электролит –металл 
фазасының шекарасында өтетін электрохимиялық процесстерге ерекше көңіл 
бөлінеді. Осыған байланысты, жұмыста индийдің  электрохимиялық тұнуы 
мен еруі кезінде жүретін процестердің  сипаттамаларын анықтап, оған   
əртүрлі факторлардың əсері зерттелді.     

Индийдің хлориді ерітіндісінің платина электродындағы 
электрохимиялық күйін жете зерттеу үшін келесі параметрлер түрлендірілді: 
потенциалдар интервалы, индий хлоридінің концентрациясы, потенциал 
берілу жылдамдығы мен температура.  

Түсірілген циклді поляризациялық қисықтарда катодты поляризация 
кезінде бірнеше толқындар, ал анодты поляризация кезінде үш шың 
байқалды. Қазіргі таңда индийдің электрохимиялық тотығуы мен 
тотықсыздануы сатылы механизммен жүретіндігі мəлім, сол себепті 
əдебиеттерде берілген мағлұматтарға сүйене отырып байқалған шыңдар 
сатылы механизм кезіндегі процесстерге сəйкес келеді деп болжай аламыз.  

Потенциал берілу жылдамдығы  өскен сайын шыңдардың тогы да өседі 
жəне катодты поляризация кезінде потенциал теріс бағытқа ығысып, ал 
анодты поляризация кезінде потенциал оң бағытқа ығысуы процестің 
қайтымсыздығын көрсетеді. Индий хлоридінің концентрациясының өсуімен 
потенциал берілу жылдамдығының əсері тек индийдің тотықсыздануының 
бірінші сатысы үшін ғана сақталады. 

Температураның өсуімен процесс жылдамдайды, сонымен қатар анодты 
жəне катодты шыңдардың анодты аймаққа қарай жылжуы процесстер 
жүруіне қажетті ток мөлшері аз болатындығын көрсетеді. 0,1 М индий 
хлоридінің əр түрлі температуралардағы вольтамперограммалары 
салыстырылды, температураның өсуі индийдің металға дейін толық 
тотықсыздану потенциалының анодты аймаққа  жылжуына жəне разрядталу-
иондану тогының өсуіне əкеледі, яғни энергияның аз жұмсалуымен процесс 
жылдамдығы артады. 

